Hoofstuk 9
9:1-12. Jesus genees ‘n man wat blind gebore is.

In die Ou Testament word die gawe om te kan sien, geassosieer met God (vgl Eksos 4:11; Ps
146:8). Dit is ook ‘n Messiaanse daad (Jes 29:18; 35:5; 42:7). Deur die sesde wonderteken
word Jesus se Messiasskap as Seun van God beklemtoon. Hy genees ‘n blinde. [2] Die
algemene Joodse opvatting was dat lyding, siekte en veral blindheid die gevolg van
aanwysbare sonde is (vgl Luk13:2). Maar hoe kon iemand voor sy geboorte gesondig het?
Of moet hy die las dra as gevolg van sy ouers se sonde? [3] Jesus verwerp albei
moontlikhede teenoor die rabbi’s se algemene opvatting. Die werke wat God doen, het in die
blinde se situasie ‘n geleentheid gevind om gesien te kan word. [4] Jesus herinner die
dissipels aan die dringendheid om die werke van die Vader saam met Hom te doen terwyl die
geleentheid nog daar is. Wanneer die nag aanbreek is die huidige geleenthede verby. [5]
Jesus se verblyf in dié wéreld is van korte duur. Hy moet die dag benut as die lig vir die
weéreld. [6-7] Aan spoeg, gemeng met klei, is in die antieke wéreld genesende krag toegeken
(vgl Mark 7:33). Jesus smeer die klei aan die blinde se 0é en beveel hom om sy oé in die
Siloambad te gaan was. Dit was die plek waar waters deur middel van ‘n kanaal van die
Gihonfontein af opgegaar is (vgl by Jes 8:6); volgens tradisie is dit ‘n plek van reiniging.
Johannes vestig die aandag op die betekenis van die woord Siloam en vergeestelik dit: die
een wat gestuur is. En dit fokus weer op Jesus as die Een wat deur sy Vader gestuur is. Die
blinde kom siende terug. [8-9] Die blind gebore man se bure asook diegene wat hom
voorheen as ‘n bedelaar geken het, is verbaas en hulle stry oor sy identiteit totdat die
geneesde blindgeborene self erken dat hy vroeér blind was. [10-11] Hy vertel toe bondig hoe
die man met die naam Jesus hom genees het. Sy oorvertel verraai sy onkunde oor die
Persoon van Jesus. Dit is opvallend hoe hy algaande bewus word van wie sy Geneser is.
[12] Die geneesde man se bure en verbygangers wou graag “die man met die naam Jesus”
te siene kry, maar het nie meer geweet waar Hy op daardie tydstip was nie.

9:13-23. Die Fariseérs ondervra die man en sy ouers.

Die werk van Jesus as “die lig vir die wéreld” is om oordeel te bring oor diegene wie se
leefwyse die duisternis is. Die mense wat stelling inneem teenoor die Lig word veroordeel.
[13] Op die dag na die genesing word die man deur sy bure na die Fariseérs toe gebring om
uitsluitsel te gee oor die godsdienstige aspekte van die wonderteken. Die Fariseérs wat die
wetsvoorskrifte op die hele Joodse samelewing toegepas het, moet ‘n nie-amptelike
ondersoek instel. [14] Jesus het die man op die sabbat genees. Van die nege en dertig
soorte werk wat verbode was op ‘n sabbatdag, is ‘n paar deur Jesus oortree: die knie en meng
van klei, aansmeer daarvan aan die man se oé. [15-16] Die Fariseérs vra toe die man uit.
Hulle betwyfel Jesus se herkoms omdat s6 ‘n persoon die sabbatdag sou hou. Volgens
sommige is die Farisese reél deur Jesus verbreek. Ander Fariseérs redeneer weer vanuit die
wondergenesing en meen op grond daarvan dat hierdie man van God af moet kom. [17] Om
uitsluitsel te kry, val die verveelde Fariseérs terug op die geneesde man. Sonder om te twyfel,
antwoord die geneesde: Hy is ‘n profeet met Goddelike mag soos dié van Elia en Elisa (vgl
ook Jes 38:21). Alhoewel die man Jesus nie ken nie, ken hy aan sy Wonderdoener die
hoogste plek toe as Hy sé ‘n genesing kan doen. [18] Die Joodse godsdienstige leiers wil die
wonderteken in diskrediet bring. Hulle het nie geglo dat die man blind was en nou kan sien
nie en roep sy ouers as getuies om uit te vind. [19] Die ouers moet bevestig dat dit hulle blind
gebore seun is. In die tweede deel van hulle vraag erken die Jode self by implikasie dat die



man blind was en nou kan sien: Hoe sien hy dan nou? [20] Die man se ouers antwoord
onderdanig aan hulle: Hy is ons seun wat blind gebore is. [21] Die ouers gee die
verantwoodelikheid oor aan die seun met die verskoning dat hy oud genoeg is en vir homself
kan praat. [22] Die ouers wil tog nie verder betrokke raak in probleme met die Joodse
godsdienstige owerhede nie! Dit was toe reeds bekend dat enigeen wat vir Jesus in die
openbaar ondersteun as die verwagte Messias (Christus), uit die sinagoge geban sou word.
S6 ‘n verbanning het beteken ‘n verbod om deel te neem aan al die voorregte van die Joodse
gemeenskap, veral wat aanbidding betref (vgl Luk 6:22). Dit was in daardie stadium egter nog
nie ‘n formele bevel nie, want die godsdienstige leiers het dit nog net met mekaar afgespreek.

9:24-34. Die man word uitgeban.

Die Joodse godsdienstige leiers oefen druk uit op die geneesde man. Hy word aangesé om
‘n eed af te 1& (Gee die eer aan God), en te bely (vgl Jos 7:19) dat Jesus ‘n sondaaris. En dit
beteken dat hy moet onthou dat God hom sien en daarom moet hy die waarheid praat.
[25] Die geneesde man raak egter nie verstrengel in ‘n teoretiese vraag of Jesus ‘n sondaar
is of nie. Hy herbevestig alleen sy konkrete ervaring dat hy blind was en nou kan sien.
[26] Daarop begin die ongelowige, voorbedagte ondervraging deur die Joodse leiers weer
van voor af. Hulle vra hom uit hoe Jesus hom genees het en erken weer eens daarmee die
feit van die wonderteken. [27] Die geneesde man het hom uiteindelik vererg en vra die Jode
waarom hulle nie die eerste keer geluister het nie. As hy hulle vra of hulle dan ook dissipels
van Jesus wil word, word dit so gedoen dat ‘n nee as antwoord verwag word. Om die Joodse
godsdienstige leiers ‘n stekie te gee, beskou die geneesde homself as ‘n volgeling (dissipel)
van Jesus. [28] Reaksie volg! Argument maak plek vir belediging. Die geneesde word
bestempel as ‘n dissipel van hom (Jesus) terwyl hulle self dissipels van Moses is. Daar is net
een wet wat hulle volg en dié is deur Moses gegee. [29] Die wet van Moses kom van God
omdat God met Moses gepraat het (vgl Eksod 33:11: Num 12:2-8), maar die oorsprong van
die gesag waarmee Jesus optree, is aan die Jode onbekend. Jesus kom van “bo”, maar hulle
soek sy oorsprong “onder”. [30] Die geneesde man is sarkasties oor die gebrekkige kennis
van sy Joodse godsdienstige leiers aangaande die oorsprong van s6 iemand wat sy oé
genees het: Dis darem snaaks. Julle weet nie waar Hy vandaan kom nie, en tog het Hy my
0é genees. [31] Die algemene Joodse opvatting was dat ‘n sondaar se gebede nie verhoor
word so lank as hy volhard in sy sonde nie. Hoe meer iemand egter sou doen wat Hy wil hé,
hoe meer geneé sou God, volgens hulle siening, wees om daarna te luister (vgl Ps 66:16-19;
Jak 5:16-18). Die geneesde man beklemtoon dus dat Jesus nie ‘n sondaar is nie, en dat God
daarom na Hom luister. [32-33] Die man bou sy argument verder uit dat Jesus nie s6 ‘n
wonderteken, wat enig in die geskiedenis is, kon doen as Hy nie van God was nie (vgl 3:2).
[34] Die Jode se antwoord hierop is beledigend op die man af. Jy is van jou geboorte af ene
sonde, sé hulle. Daarmee impliseer hulle dat sy blindheid tog die gevolg van sonde is. Hoe
kan hy hulle dan staan en leer? Daarop het die Joodse godsdienstige leiers die man uitgeban.
Verbanning uit sy Joodse voorregte beteken egter vir hom gemeenskap met Jesus.

9.35-41. Geestelike blindheid.

Teenoor die Joodse godsdienstige leiers wat die geneesde blindgeborene uitgeban het, het
Jesus hom gaan soek en gevind en vra hom of hy in die Seun van die mens glo. Jesus se
selfbenaming Seun van die mens word dikwels in verband gebring met oordeel soos ook blyk
uit 39-41. [36] Die Seun van die mens vind geloof in dié¢ man (vgl Luk 18:8). Sy dankbaarheid
kom tot uiting in sy bereidwilligheid om te glo en daarom vra hy na die identiteit van die draer



van dié titel. Hy weet al dat Jesus ‘n profeet moet wees, dat Hy mag het en dat Hy van God
af kom. [37-38] Jesus maak toe sy identiteit aan die man bekend waarop die geneesde sé:
Ek glo, Here! Hy aanvaar die Seun van die mens met vertroue as die Messias, en reageer
soos dit gebruik was by ‘n verskyning van God in die Ou Testament (vgl Gen 17:3) deur te
buig en aan Jesus Goddelike eer te betuig. [39] Jesus se koms na die wéreld toe stel mense
voor ‘n beslissing. Dit verdeel mense op grond van die wyse waarop hulle reageer op die
koms van Jesus. Dié wat blind was, kom fisiek tot gesig en geestelik tot insig, terwyl diegene
wat méén dat hulle geestelik sien (die Fariseérs) blind word in die sin dat hulle nie nou Jesus
se koms geestelik verstaan nie. [40] Sommige van die Fariseérs wat by Jesus was, reageer
heftig en sé dat hulle mos nie blind is nie. Die Fariseérs het seker verwag dat Jesus sou sé
dat hulle wel blind is. [41] Maar Hy sé dat, as die Fariseérs begrip van geestelike dinge in die
algemeen gehad het, hulle nie s6 sou gesondig het as wat nou die geval is nie (vgl Rom 5:13).
Hulle sou nie blameer word as hulle in onkunde gehandel het (blind was) nie. Maar nou ken
hulle die wet en beweer dat hulle geestelike insig het (ons sien), en daarom is hulle ten volle
verantwoordelik vir hulle optrede (skuldig) om nie die Seun van die mens te aanvaar en te
erken nie.



